
Inatsisartut Suleriaasianni § 37 imm. 1 naapertorlugu Naalakkersuisunut apeqqutit imaattut matumuuna 

saqqummiuppakka: 

 

Naalakkersuisunut apeqqutit: 

 

1.  Naalakkersuisut takornarianut akitsuummik atortussanngortitsinissaminnut pilersaaruteqarnerlutik 

Kalaallit Nunaanni unnuinerit tamaasa akitsuummik takornariat akiliisalersillugit? Akissummi iluaqutissat 

ajoqutaasussallu tulleriiaarlugit Naalakkersuisunut allattoqquneqarput.  

 

2. Naalakkersuisut malinnaavigisimanerlugu nunatsinni takornartat qassit takornariartitsinermik 

suliaqarnersut aamma qanoq iliorlutik Naalakkersuisut qularnaarnikuuaat taakku takornartat 

takornariartitsisartut kalaallinut inuiaqatigiinnut akileraartarnissaat akitsuutinillu akiliisarnissaat? 

 

3. Takornariat tikerartarfiat piffissaq sivikitsunnguuvoq, taamaasillutik takornariaqarluarfiup nalaani 

sulisartut takornartat nunatsinniittarput sivikitsunnguamik.  Naliliinerput naapertorlugu 

takornariaqarluarfiup nalaani sulisartut annermik Danmarkimeersuupput Islandimeersuullutillu. 

Takornariaqarluarfiup nalaani sulisartut takornartat taakku qanoq akileraartinneqartarpat? 

 

4. Suliamut tunngasunik allanik soqutiginaatilinnik naalakkersuisut paasissutissiisinnaappat? 

(Inatsisartunut ilaasortaq Randi Vestergaard Evaldsen, Demokraatit) 

 

Tunngavilersuut 

Tamatta assortorsinnaagunanngilarput nunarput takornariarfissatut periarfissalissuummat. Periarfissarlu 

tamanna pitsaanerulissaaq Ilulissani, Qaqortumi Nuummilu mittarfissat nutaat sananeqarsimalerpata. 

 

Tamanna tunngavigalugu pingaaruteqarpoq paasisimassallugu qanoq iliorluta takornariat 

iluanaarutiginerpaasinnaassanerlutigit nunatsinniikkallarneranni. Nalunngilara nammineq takornarianut 

akitsuutit qaffasissut atorneqalersinnaanngitsut, taamaassappat takkuttarnavianngimmata. Kisianni 

takorloorsinnaalluarpara arlaatigut anginngitsumik akitsuusiisoqarsinnaasoq.  

 

Tamatuma saniatigut pingaartutut isigaara takornartat nunatsinni takornariartitsisartut nunatsinnut 

akileraartarnissaat.  

 

Ullut sulliviit qulit naliginnaasut iluanni apeqqutinnut akissutit tigunissaannut qilanaarpunga.  

 

 

 


